
   Канăç

   Макар Хури | Сăвă

   Пĕр çухрăм тăршшĕ пулĕ сĕреке, —

Пулăçăсем ăна хуллен туртаççĕ.

Тар сăрхăнать питрен, шыва ӳкет —

Вăл курăнмасть — сĕм тĕттĕм Атăл каçĕ.



Ура çинче тăраç аран-аран:

Пит ывăннă-ĕçленĕ çĕрĕпе.

Анчах та çак ĕçе юратнăран

Вĕсемшĕн ывăнни те каннă пек.



Пулли кĕрсессĕн те, ывăнмасан

Хальхи çынсен канмасть çав чун-чĕре

Юратнă ĕç ăнса пырсассăн сан,

Мĕн кирлĕ, пурте пур пек тĕнчере.



Ак бригадир тинкерчĕ Атăла,

Пĕрремĕш хут курса киленнĕ евĕр.

Атăлпа çеç ун кăмăлĕ тулать,

Кунта тулли телейлĕ пек ун ĕмĕр.



«Сĕрер! — тет вăл, — ак тул та çутăлать.

Шурăм пуçĕ киличчен пĕр тапхăр

Хумхантарса илер-ха Атăла,

Кайран вара ăна пăхса канатпăр».

  